
Assalamualaikum Warahmatullahi Wabarakatuh,
Salam Perpaduan dan Salam Keluarga Malaysia.

Alhamdulillah, segala puji dan syukur dipanjatkan kepada Allah 
SWT kerana dengan limpah kurnia-Nya, buku KAMI @Pelan 
Perpaduan Keluarga Malaysia 2021-2025 dapat diterbitkan oleh 
Kementerian Perpaduan Negara. Selawat dan salam ke atas 
junjungan besar Nabi Muhammad SAW.

KAMI @Pelan Perpaduan Keluarga Malaysia 2021-2025  
merupakan satu pelan tindakan yang signifikan kepada 
Kementerian Perpaduan Negara selaku peneraju dalam agenda 
perpaduan nasional. Uniknya KAMI @Pelan Perpaduan Keluarga 
Malaysia 2021-2025 dibangunkan dengan memfokuskan kepada 
rakyat  sebagai  elemen utama  dalam usaha memperkukuh 
perpaduan negara. 

Kepelbagaian dan kerencaman yang kita miliki adalah aset yang 
tidak ternilai kepada negara dan perlu sentiasa dipelihara seperti 
mana pernah disebut oleh Bapa Kemerdekaan, Tunku Abdul Rahman Putra Al-Haj: “Kita semua rakyat 
Malaysia. Ini adalah satu ikatan yang sentiasa menyatukan kita. Hendaklah kita sentiasa ingat bahawa 
perpaduan adalah asas kekuatan kita sebagai rakyat dan sebagai satu negara.” 

Sebagai sebuah negara  yang kaya dengan pelbagai agama, bangsa, etnik, kepercayaan dan budaya, 
kita sentiasa terbuka untuk meraikan kepelbagaian ini dan mencari titik persamaan yang dapat 
menyatupadukan rakyat Malaysia. Nilai inilah yang akan sentiasa dipegang utuh demi memperkasakan 
perpaduan Keluarga Malaysia.

Selaras dengan nilai dan ciri-ciri ‘Keterangkuman’ (Inclusivity), ‘Kebersamaan’ (Common Ground) dan 
‘Kesyukuran’ (Contentment) dalam konsep Keluarga Malaysia, saya berharap nilai dan ciri-ciri ini akan 
menjadi asas untuk kita mengukuhkan perpaduan dan integrasi nasional dengan berpaksikan 
Perlembagaan Persekutuan  dan Rukun Negara.

Harapan saya agar dengan izin-Nya, KAMI @Pelan Perpaduan Keluarga Malaysia 2021-2025, usaha 
mendukung agenda perpaduan Keluarga Malaysia tidak sekadar tertulis indah di atas kertas, tetapi 
dizahirkan dengan tindakan proaktif yang bersepadu daripada semua pihak untuk menggerakkan 
seluruh Keluarga Malaysia bersama-sama menyemarakkan semangat perpaduan dan muhibah di 
seluruh pelosok tanah air.

Akhir kata, setinggi-tinggi tahniah kepada Kementerian Perpaduan Negara di atas penghasilan KAMI 
@Pelan Perpaduan Keluarga Malaysia 2021-2025.

Sekian, 

Wabillahi Taufik Wal Hidayah Wassalamualaikum Warahmatullahi Wabarakatuh 

#KeluargaMalaysia
#BekerjaBersamaRakyat

DATO’ SRI ISMAIL SABRI BIN YAAKOB
PERDANA MENTERI

KAMI  @PELAN PERPADUAN
KELUARGA MALAYSIA 2021-2025

Assalamualaikum Warahmatullahi Wabarakatuh,
Salam Perpaduan dan Salam Keluarga Malaysia.

Keharmonian dalam kepelbagaian yang kita kecapi hari ini 
adalah sebahagian daripada sejarah dan warisan yang perlu 
terus dipelihara kerana ia menjadi simbol kepada semangat 
kebersamaan dan toleransi  yang telah terjalin sekian lama.

Sudah tentunya seluruh Keluarga Malaysia tanpa mengira 
perbezaan agama, kaum, etnik, budaya mahupun fahaman 
politik mempunyai tanggungjawab yang sangat penting untuk 
bersama-sama memastikan keharmonian ini kekal utuh.  
Detik-detik perpaduan atau ‘moment of unity’ yang dapat 
memperkukuh keharmonian dan menyemarakkan rasa muhibah 
perlu dirasai di seluruh pelosok negara, dari Semenanjung 
hingga ke Sabah dan Sarawak. Sudah tentunya detik-detik 
perpaduan ini sering terlihat melalui seni dan budaya, sukan dan 
juga makanan iaitu tiga (3) elemen utama yang amat dekat di 
hati kita, yang sebenarnya telah menjadi simpulan ikatan 
menggambarkan penerimaan dan kebersamaan dalam kepelbagaian. 

Justeru, KAMI @Pelan Perpaduan Keluarga Malaysia 2021-2025 telah dihasilkan bagi melengkapi Dasar 
Perpaduan Negara dan Pelan Tindakan Perpaduan Negara 2021-2030 yang memberi fokus kepada 
pelaksanaan  program dan aktiviti di semua peringkat masyakarat. Hasilnya, tapak-tapak integrasi 
baharu perpaduan akan terus bercambah, interaksi dan toleransi akan terus terjalin dan muhibbah akan 
terus bersemarak. 

KAMI @Pelan Perpaduan Keluarga Malaysia 2021-2025 ini memberi tumpuan kepada  empat (4) dimensi 
iaitu Karib, Aksesibiliti, Majmuk dan Inklusiviti yang ringkasnya dinamakan sebagai “KAMI” sebagai 
simbolik kepada rasa kebersamaan dan meraikan perbezaan yang ada. 

KAMI @Pelan Perpaduan Keluarga Malaysia 2021-2025 diharap akan menjadi mekanisme penghubung 
dalam usaha memperkukuh perpaduan rakyat. Marilah kita bersama-sama menyemarakkan Perpaduan 
Keluarga Malaysia. 

Sekian, terima kasih. 

#PerpaduanKeluargaMalaysia

DATUK HALIMAH BINTI MOHAMED SADIQUE
MENTERI PERPADUAN NEGARA

KAMI  @PELAN PERPADUAN
KELUARGA MALAYSIA 2021-2025

Assalamualaikum Warahmatullahi Wabarakatuh,
Salam Perpaduan dan Salam Keluarga Malaysia.

KAMI @Pelan Perpaduan Keluarga Malaysia 2021-2025 ini 
dirangka selari dengan teras Dasar Perpaduan Negara dan 
aspirasi Rangka Tindakan (Blueprint) Perpaduan Negara 
2021-2030 serta Pelan Tindakan Perpaduan Negara 2021-2030 
yang menetapkan matlamat ke arah mencapai kesepaduan 
sosial dan perpaduan mampan.

Sebagai sebuah negara yang memiliki kepelbagaian agama, 
kaum, budaya dan adat resam, nilai-nilai kebersamaan dan 
meraikan perbezaan yang ada menjadi asas kepada 
keharmonian. Justeru, tiga (3) prinsip asas dalam hubungan 
antara kaum dan etnik iaitu faham, hormat dan terima perlu 
dihayati oleh semua lapisan masyarakat daripada pemimpin 
hinggalah ke komuniti di akar umbi.

KAMI @Pelan Perpaduan Keluarga Malaysia 2021-2025 ini 
dihasilkan bagi memastikan Kementerian Perpaduan Negara dapat menyusun dan melaksanakan segala 
inisiatif, program dan aktiviti yang diterajui sepertimana yang telah ditetapkan di bawah Pelan Tindakan 
Perpaduan Negara 2021-2030 dengan lebih terancang dan berkesan serta memberi impak kepada 
komuniti Keluarga Malaysia.

Berteraskan empat (4) Dimensi iaitu Karib, Aksesibiliti, Majmuk dan Inklusiviti, sebanyak 58 program 
telah dikenal pasti untuk dilaksanakan di pelbagai peringkat termasuk individu, keluarga, komuniti, 
agensi kerajaan, NGO dan swasta.

Program-program yang disusun ini akan melibatkan penyertaan pelbagai golongan termasuk 
kanak-kanak, pelajar sekolah, pelajar institusi pendidikan tinggi, pemimpin komuniti dan masyarakat 
umum.

Kementerian komited untuk memastikan program yang telah disusun di bawah KAMI @Pelan Perpaduan 
Keluarga Malaysia 2021-2025 dapat dilaksanakan dan mencapai keberhasilan yang diharapkan. 
Sesungguhnya komitmen daripada semua pihak yang terlibat amat diharapkan kerana pastinya 
kejayaan tidak akan terhasil tanpa kerjasama semua.

Terima kasih.

#KamiKeluargaMalaysia

DATO’ INDERA NORIDAH BINTI ABDUL RAHIM
KETUA SETIAUSAHA
KEMENTERIAN PERPADUAN NEGARA

KAMI  @PELAN PERPADUAN
KELUARGA MALAYSIA 2021-2025

06



RINGKASAN EKSEKUTIF
KAMI @PELAN PERPADUAN KELUARGA MALAYSIA
2021-2025



Kementerian Perpaduan Negara telah melancarkan Dasar Perpaduan Negara (DPN) dan Rangka 
Tindakan (Blueprint) Perpaduan Negara 2021-2030 pada 15 Februari 2021. DPN merupakan dasar yang 
memayungi semua inisiatif dan perancangan strategik kementerian. Tunjang kepada teras dan strategi 
DPN ialah Perlembagaan Persekutuan dan Rukun Negara. Kedua-duanya merupakan tulang belakang 
kepada pembangunan Malaysia dan menjadi panduan kepada semua dasar kerajaan.

Pelan Tindakan Perpaduan Negara (PTPN) 2021-2030 telah dibangunkan oleh kementerian bagi 
menterjemah kedua-dua dokumen dasar tersebut kepada pelaksanaan melalui program dan aktiviti 
praktikal dari peringkat pusat sehingga ke komuniti akar umbi di seluruh negara. Pelan Tindakan 
Perpaduan Negara 2021-2030 merupakan pelan induk (master plan) yang menggariskan 
program-program di bawah agenda perpaduan melibatkan pelbagai kementerian dan agensi.

Sebagai menyokong Aspirasi Keluarga Malaysia, Kementerian Perpaduan Negara telah membangunkan 
KAMI @Pelan Perpaduan Keluarga Malaysia 2021-2025 yang merupakan inisiatif berfokus dalam 
meraikan kepelbagaian di negara ini berlandaskan nilai dan ciri Keluarga Malaysia iaitu Keterangkuman, 
Kebersamaan dan Kesyukuran.

Pembangunan KAMI @Pelan Perpaduan Keluarga Malaysia 2021-2025 adalah melalui kerjasama dengan 
Universiti Sains Malaysia (USM) yang melibatkan responden pelbagai etnik di seluruh negara. 

Prinsip asas “Merakyatkan Perpaduan” memerlukan rakyat negara ini meraikan perbezaan dalam 
kepelbagaian kerana dalam apa keadaan sekalipun, perpaduan, kesepaduan dan penyatupaduan 
menjadi teras kepada keharmonian sebuah Keluarga Malaysia.

KAMI @Pelan Perpaduan Keluarga Malaysia 2021-2025 menekankan kepada isu dan permasalahan yang 
dirungkai berdasarkan pada hasil kajian dan dibahagikan kepada empat (4) dimensi yang dikenali 
sebagai Dimensi KAMI iaitu Karib, Aksesibiliti, Majmuk dan Inklusiviti.

KAMI  @PELAN PERPADUAN
KELUARGA MALAYSIA 2021-2025

08

RINGKASAN
EKSEKUTIF



LATAR BELAKANG
KAMI @PELAN PERPADUAN KELUARGA MALAYSIA
2021-2025


